
Me rastin e Ditës Botërore të Lirisë së Mediave, dëshiroj të shrfytëzoj rastin të falënderoj mediat për 

punën e tyre gjatë zgjedhjeve të fundit presidenciale dhe lokale.  Shumë analistë të pavarur njohën 

punën e shkëlqyeshme të gazetarëve gjatë fushatës dhe infomimin e opinionit për kandidatët dhe 

qëndrimet e tyre mbi çështje të rëndësishme me të cilat ballafaqohet vendi.  Jam i sigurt se qytetarët e 

Maqedonisë kishin dobi nga puna e zellshme e mediave dhe si rezultat i mbulimit të gjërë në media, 

shkuan në votime të informuar mirë. 

Në këtë ditë të rëndësishme njëkohësisht dëshiroj të nënvizoj rolin kyç që kanë mediat në çdo 

demokraci funksionale.  Në tërë botën gazetarët informojnë publikun për hapat e qeverisë, kompanive, 

organizatave dhe individëve, dhe në atë mënyrë ndihmojnë në formimin e botës në të cilën jetojmë.  

Raportet dhe komentet e tyre kanë ndikim në opinion dhe poashtu  i identifikojnë çështjet në mënyrë që 

qytetarët dhe liderët të mund të zgjedhin rrugën më të mirë kah përparimi. 

Si person që ka kontakte të shpeshta me media, si ambasador dhe si zëvendës zëdhënës i Departamentit 

të Shtetit, e di që ndonjë herë këmbëngulësia dhe vendosmëria e disa gazetarëve mund të irritojë.  

Mirëpo, njëkohësisht e di që ata kryejnë detyrë të rëndësishme dhe se në pozitën time, si person publik, 

unë ua kam borxh t’i informoj sa më mirë që mundem.  Kjo nuk është gjithmonë situatë e këndshme kur 

njerëzit nuk pajtohen me qëndrimet e Shteteve të Bashkuara ose i potencojnë gabimet që i bëj unë apo 

vendi im.  Pra, e di se edhe personalisht, edhe si përfaqësues i Shteteve të Bashkuara detyra ime është 

të ballafaqohem me kritikat , t’i korrigjoj nëse nuk janë me vend ose ti kam parrasysh nëse janë 

legjitime.  Kjo është një karakteristikë esenciale e qeverisjes demokratike.   

Misioni ynë në Maqedoni është shumë aktiv në mbështetjen e mediave të lira.  Shumë drejtorë, 

redaktorë dhe gazetarë prej të gjitha mediave të shtypit apo elektronike kanë marrë pjesë në programe 

në Shtetet e Bashkuara, të sponsorura nga Zyra për Marrëdhënie me Publikun.  Gazetarë të tjerë kanë 

ndjekur seminare nga ekspertë amerikan mbi tema siç janë gazetaria hulumtuese, raportimi nga gjyqet 

dhe raportimi për çështje të ekonomisë.  Mysafiri ynë i fundit, Beri Hilenbrand, i cili ka punuar për 

shumë vite për revistën Tajm, do të bashkëpunojë me Institutin Maqedonas për Media dhe me 

Shoqatën e Gazetarëve të Maqedonisë për të ndihmuar në përsosjen e praktikave të gazetarisë mes 

gazetarëve aktiv.  Njëkohësisht, Specialisti i programit Fullbrajt, Hempden Smith do të punojë me 

student dhe profesorë në univerzitetin Shën Kirili dhe Metodi në formimin e një gjenerate të re të 

gazetarëve.  Përveç këtyre programeve, USAID ka implementuar projekte për përforcimin e shoqatave të 

mediave, për përmirsimin e aftësive ekonomike të mediave dhe mjeshtërisë të gazetarëve. 

Edhe pse përpjekjet tona ndihmojnë në mbështetjen e mediave këtu, çelësi për mbajtjen e mjedisit të 

shëndoshë për debat të ideve dhe qarkullimit të lirë të ideve varet nga qeveria dhe qytetarët e 

Maqedonisë si edhe nga vetë mediat.  Gazetarët duhet të sigurojnë se i ndjekin praktikat gazetareske 



gjatë raportimit duke i verifikuar burimet, duke kërkuar opinionin e më shume se një ane dhe duke 

vërtetuar informacionin para publikimit.  Qeveria dhe qytetarët e Maqedonisë duhet të njohin rëndësinë 

e shtypit të lirë për zhvillimin e vendit dhe t’i zvogëlojnë ose t’i eliminojnë pengesat për qarkullim të lirë 

të informacioneve.  Dosiet publike duhet të jenë të hapura.  Paditë gjyqësore nuk duhet të përdoren si 

mjet për të zbrapsur shprehjen e lirë.  Transparenca duhet të jetë rregull e jo përjashtim.   

Në vitet që vijnë, ne dhe të tjerë do të vazhdojmë të mbështesim zhvillimin e mediave në Maqedoni , 

mirëpo vendi do të dijë se ky zhvillim është arritur kur mbështejta më nuk do të jetë e nevojshme.  Ju 

inkurajojmë të vazhdoni me përpjekjet për përforcimin e asociacioneve të mediave të fokusuara në 

mbrojtjen e gazetarëve dhe të përmirsoni institucionet dhe univerzitetet  të cilat përgatisin gjenerata të 

reja të gazetarëve.  Unë jam i bindur se një investim i tillë do të sjell dobi për të gjithë qytetarët e 

Maqedonisë, duke zmadhuar dijeninë për zhvillimet dhe alternativat në vendin e tyre dhe më gjërë në 

botë.   

Filip Riker, ambassador i SHBA në Maqedoni 

 

 


